
Lhuan-dre-i Gayle ajateta
otsü tasen yanglu

Intermediate-range missile ka
tendangogo: Kim Yo Jong

NNQF & CTAN-i sorkar nem takhangba agütsür

Sakraba, October 3, 2026
(TYO): Centre Chakhesang
Youth Organisation (CCYO)-i
Nagaland sorkar dang anogo
tenet züngzüktsüba October 4 nü
tembanger aser iba atema parnoki
units aser public nem onük
pungu tetuyuba agütsüogo.

Onoki akhangba onük kar
inyakogo aser tanüngba
angatetteptsü atema merangdar ta
CCYO president Dode Nakro
aser general secretary Shevoto
Vezuh nati ashi.

Village Youth Organisations
ajak renema alitsüla aser
züngsemtem anidena alitsüla ta
CCYO-i metetdaktsü.

Parnokisa Centre Chakhesang
area kübok yimtsüng tenet-
Lower Khomi, Middle Khomi,
Upper Khomi, Pholami, Gidemi,
Sakraba aser Porba telungi
sorkar agencies dena bendanger
shinga marutsü tetuyuba
agütsüogo.

Nisung kar danga temelaba
magii yimtsüng telungi aitra iba

Centre Chakhesang tesem nung
noksa magitsü; bendanger marutsü

nisung jagi tebilemtsü khuret ajak
abentsü ta CCYO-i ashi.

Ajisüaka, Pfutsero-Phek road
nung gari senzüba aser tetsüng
lenmang nung senzüba mesüra
Rüvücho-i aruba menokdangtsü.
Centre Chakhesang area nung
noksa mesüra video record
mesüdaktsütsü ta CCYO-isa
metetdaktsüogo.

CCYO-i temelaba agütsüba
mesüra Centre Chakhesang area
nung photography aser
videography ajunga noktanger ta
parnoki ashi.

Parnokisa Centre Chakhesang
toktsür oa aliba ketdangpurtem
aser Village Youth Organisation
mendenpur ajak ghonda 48
tsüngda pei pei yimtsüngi meyipa
arutsü tetuyuba agütsüogo.

Iba tetuyuba indang shiditem
ya CCPO, Centre Chakhesang
GBs Union, yimtsüng tenet village
councils, Sakraba Town nung
Vice Chairman aser Village Youth
Organisations nung president ajak
dangi yokogo.

Dimapur, October 3, 2026
(TYO): Nagaland Congress-i
Honibarnü Chief Election
Commissioner (CEC), Gyanesh
Kumar mapa nungi anentsü atema
takhangba agüja lungkak aitogo.

Electoral rolls atema tang
teinyakdak Special Intensive
Revision (SIR) ajanga sensotem
indang temetentem ajembanger ta
parnoki ashi.

Dimapur District Congress
Committee ajanga ayongzükba
sentong nung Congess party
züngsemtemi Congress Bhavan
nungi Town Hall, Dimapur tashi
jaja aser CEC Gyanesh mesüka
yanglur rongdok.

"SIR exercise ajanga draft

rolls nung voters crore aika
tenüng agienogo aser iba ya
voting rights alema inyakba lir"
ta Nagaland Pradesh Congress
Committee (NPCC) Working
President Apok Jamir-i ashi.

Electoral rolls nungi tenüng
crore 13 tema agienogo anungji
CEC Kumar mapa nungi
anentsüla. Iba inyakyim ajanga
ordinary citizens dak teimba
kongshiogo aser voting rights
akoksaogo ta pai ashi.

Congress-i lungkak aitba ya
Election Commission-i tebilemtsü
khuret abentsü aser sensotem
indang constitutional aser
electoral rights kümzüka ayutsü
atema lir ta Apok-isa

metetdaktsü.
Iba onük ya linük ajungalen

inyakba movement ka kümogo
aser Congress-i maneni iba
takhangba agütsütsü. CEC
Kumar-i nübortem anema
inyakogo ta pa mulungsentsü agi
agizükra tangsa mapa nungi
anentsüla ta paisa ashi.

Nagaland nung MLA tem aser
councilors-i party toktsür tanga
party nung adenba ya ozüng
alema anizüba aoba lir. Parnok
amokmerenba, rongshiba
mesüra senotsü rongsen agi
mesüzüka anir aoer. Ajisüaka
elections mapang nübortemi ibala
lemtet atema obendang agütsütsü
ta Apok Jamir-isa ashi.

Nagaland Congress-i CEC Gyanesh Kumar anema lungkak ait

Kohima, October 3, 026
(TYO): Sorkar mapa inyaktsü
atema nisung shimokba mapa
nung tashishitsü malitsüla aser
timi tokteptsüla ta Nagaland NET
Qualified Forum (NNQF) aser
Combined Technical Association
Nagaland (CTAN)-i
metetdaktsüogo.

Okadaki tawa contractual
appointments atema oshidang
agütsüogo aser state sorkar
indang manpower rationalisation
policy atema tebilemtsü abener ta
parnoki ashi.

NNQF aser CTAN-i "Chai aru
Mon Dukh laga Kotha" omen
nung ajemdaker "Fair
Recruitment, Transparency &
Merit" public discussion nung
telok anati item takhangba
agütsü.

September 23, 2026 nü
okadaki higher education sector
nung contractual appointments
atema obendang ajanga fair &
open competition tangatetba
akangshitsüogo ta NNQF Core
Committee convenor Dr
Videkhono Yhoshu-i ashi.

Iba ken o ya 2019 nung
benok aser assistant professor o
librarian posts atema contractual
appointments anema liasü. Iba
ken o nungsa advertisement
masüba, prescribed qualifications
sülen manidakba aser contractual

services maneni atsülangba
indang onüktem dena liasü ta
Yhoshu-i ashi.

Okadaki tawa tesüsabuba
agütsüba obendanga ajanga
contractual appointments ya
lateta aliba inyakyim kübok
inyaktsüla ta shiogo. Iba nung
qualifications aser advertisement
dak sendakba onüktem dena lir
ta okadaki ashi. Parnokisa sorkar
dang mapa tasentem adoktsü aser
bangdak recruiting bodies ket
nung agütsütsü tetuyuba
agütsüogo ta lai metetdaktsü.

Iba obendang ya kanga
tongtipang lir. Nisung kari
contractual mapa inyakba anema
masü saka recruitment system
anema iba ken o benoka liasü ta
Yhoshu-isa ashi.

Contractual appointments
mapa matsülangtsürtem asoshi
age relaxation asütsüla. Parnoka
written examinations, academic
weightage aser interviews ajanga
tanga candidate tem den
tokteptsü melatsüla ta laisa
shisem.

Onoki recruitment system
melenshitsü akhangba nungi
masetshir. Sorkari manpower
rationalization atema September
15 Office Memorandum anema
noktaker ta CTAN convenor
Mesheno Kath-i ashi.

CTAN-i sorkar nem onük

asem takhangba agütsüogo.
NSSB examinations nung
minimum & maximum marks
latettsü, departmental NSSB
amenoktsü aser September 15
memorandum nung points 2(a)
nungi 2(f) agientsü akhanger ta
Kath-isa ashi.

CTAN-i memorandum ajunga
anema masü saka onük kar
magizüker. Departmental
vacancies atema Manpower
Rationalisation Committee aser
Cabinet nungi temelaba meshir
ang recruitment-i yoktsü
magizüker ta paisa ashi.

Iba inyakyim ajanga
recruitment menutsü aser
Nagaland Public Service
Commission aser NSSB
ketdangsüba nung kongshitsü ta
Kath-isa metetdaktsü.

Combined Staff Recruitment
Examination kübok advertised
posts 11 atema candidate 30,000
tema lir. Külen, requisitioned
mapa talila 43 atema MRC
clearance atar. Anungji additional
vacancies agizüka medensem
tashi dang NSSB dang tatidang
magii atatsü ayongzüker ta
CTAN-i ashi.

CTAN-i taruba hopta sorkar
nem tezüluba tasen ka agütsütsü
aser onüktem agizüka meinyakra
yimdong nung onoki lungkak
aittsü akok ta Kath-i ashi.

Dimapur, October 3, 2026
(TYO): North Eastern Council
(NEC) Secretary, Satinder
Kumar Bhalla-i Touphema Coffee
plantations semdangba sülen
State Museum aser Kisama
Heritage Village semdang aser
Polo Hotel, Aradura Hill, Kohima
nung senden ka amen.

Iba senden nung Adviser,
Land Resources G. Ikuto
Zhimomi, aser Tourism, Art &
Culture, Land Resources, Eco &
Statistics and Planning &
Transformation Departments
nungi ketdangsürtem aden.

Principal Secretary &
Development Commissioner, Y.
Kikheto Sema, IAS-i Bhalla pelaa
agizük aser NEC-i Nagaland
maneni yaria aruba atema pelaba
metetdaktsü.

Tesüiba küm 22 tsüngda
Nagaland-i NEC nungi projects
252 atema Rs 1,644.36 crore
nguogo ta pai ashi.

Nagaland nung economic
development atema lenmang
tesadem lir aser coffee, tea o
rubber plantations sadema
inyaktettsü. 2030 tashi nung
Nagaland sorkari 50,000 hectares
tashi nung coffee cultivation
asütsü mangdang lir ta Kikheto
Sema-isa ashi.

Maneni,  Nagaland nung
health,  education, roads,
infrastructure, tourism, meat,
egg aser fish production nung
senotsü endoktsüla. Iba dak alia

eco-tourism, agro-tourism aser
forest tourism inyaktsüla ta
paisa ashi.

Nagaland indang tashi aser
maitsüji sobaliba lir aser iba ya
tourism aser economic
development den sendakteptsüla.
Northeastern States aser talisa
Nagaland atema cost norms
reprangshimtsü mepishir ta
Kikheto-i shisem.

NEC-i Nagaland nungi
mapatongtem indang "wish list"
angutsü imlar ta Bhalla-i ashiba
atema Kikheto-i sorkar dang
projects tilala masü saka 2047
tashi rangloker mapatong tulutem
inyaktsü ayongzük.

NEC secretary Bhalla-isa
Nagaland dang "iconic tourism
circuit" ka renemtsü aser "One
District,  One Destination"
tangatetba  benshitsü
ayongzük.

Nagaland arem nungi
rongsenketzüng jenti adoktsü
aser conservation o development
külemi otettsü ta paisa ashi.

Bhalla-isa mapa adokba den
lipoküm kümzüka ayutsü atema
carbon credits, e-sports, IT,
IT-enabled services, cultural
heritage aser tanga sectors
indang jembi.

Iba senden ajanga Nagaland
aser NEC tsüngda tesentaktep tali
akangshitsü aser Nagaland nung
mapang talangka atema terenlok
alitsü mapatongtem inyaktsü
jembitepogo.

NEC Secretary-i ketdangsürtem den ajurutep

Mokokchung, Mongputeni/
October 03(TYO):
Langpangkong Kaketshir
Mungdang(LKM)aser The
Sound Wave Studio na semptepa
Langpangkong tzükong nung
aliba arogotem nung Sound &
Audio Engineering
achaayangertem nem  Sound
aser ibala dak sentakbatem
osettsüset amshitsü tesayuba
sentong ka LKM Conference
Hall,Chuchu Town nung
October 02 aser 03 nü kanga
dang takok ngua agiogo.

Arogotem nung audio
engineering,live sound,audio
mixing,mastering,sound system
management aser ano ibala dak
sentakbatem nung tesayubatem
balala Wb. Lima Lemtur
Proprietor and Course
Facilitator, Sound Wave Studio,
Mokokchung ajanga agütsü.

Tanü  putu nung arogotem
nung kanga dang nungtakba
reprangteta iba tesayuba
sentong ya Langpangkong

Langpangkong Tzükong Arogo nung
sound amshirtem nem tesayuba agütsü

tzükong arogotem asoshi agi
aser iba tesayuba sentong nung
adenertem nem arogo balala
nung talisa tenla kidang sentong
balala agidang nüburtem tiptema
sentong nung shilem agitettsüsa
sound dak sentakbatem koda
achaayanga amshitsü item ajakji
tetuyuba balala agüja shilem
agidaktsü.

Sound Wave Studio,
Mokokchung   ajanga iba ama
mapa tajung shisateta tesayuba
tajung nübur asoshi ani belem
mesasai ketdangsüa agüts üba
asoshi Langpangkong Kaketshir
Mungdang ajanga tepelaba
metetdakja liasü.

Anogo ananü iba sentong
agiba nung adenertemia iba
sentong akaba ajanga memeteti
aser metongjemi aliba aika
angazükogo aser iba ya ajanga
pei adenba arogo nung joko tang
nungibo tajungtiba nung pei
arogo nung inyakyima otettsüsa
tangazükba tulu anguba
tepelaba lemsatep.

Fazl Ali College nung PSA Debate sentong nung special invitee Adv. Molo Jamir den shilem
agir aser yangji adenertem külemi tangokba noksa nung angur.

Mokokchung, 3rd Oct
(TYO): Fazl Ali College
Mokokchung nung Political
Science Association (PSA) pur
'Fresher's cum 3rd PSA
Debate' sentong ka Oct 3 nü
parnok college auditorium nung
agiogo. Iba sentong ya "Article
371A: Does it really protect the
interests of Nagaland?" onük
nung ajemdaker aka.

Sentong nung pukümer aser
anemer nungi o jembirtem
nisung pungugu liasü aser
shilem agir (debater)-temi
temzüng nung aliba Arla aser
Nagaland asoshi koda
tongtibang ta asüba nung jembi.
Pukümer telok Bendangienla-i
ani aser Chichanrhomo-i anemer

telok ania liasü. Iba o intepba
ajanga shilem agirtem nem India
temzüng kübok arla 371A dak
sentakba onük nung pei bilemba
lemsateptsü maongka lapoktsü.

Notary Public & Mediator
aser Mokokchung District Bar
Association Tir, Molo Jamir
alakteta jaoker ka ama arua iba
sentong tali meraketdaktsü.
Molo Jamir-i Arla 371A dak
sentakba nung teshisadangtsü
tongtibang onük aika bener arua
lemsatep. Kaketshirtemi iba
arla tali tajungba nung angatettsü
atema paisa tanga state-tem
den medemdanga jembi.

Iba o atsütepba sentong nung
Yongkai Phom onir liasü.
Associate Prof. Dr E.

FAC nung Arla 371A onük nung o atsütep sentong ayongzük

Dimapur, Mongputeni/
October 3 (TYO): Councillor,
Ward 9, Dimapur Municipal
Council Office sangdong ka
ajanga, Ward 9 kübok Dimapur
Club kima jana bendendak ak
tasü entokba ya agizüktsü
makok ta shiogo.

Iba amala inyakyim ya
maksüka aser uncivilised mapa
ka dang masü saka iba ya
nüburtem health, sanitation, iba
tesem temeket merekmeju nung
tetsükdaktsüka aser iba ajanga
kiyong tenüng menüktsür.
Shiruru tasü aser tanga janatem
nüburtem metiba tesem nung
mashi mashi entokba ya pei
khuret mangatetba ka dang
masü saka iba ya lokti nung
yimya subaba inyakyim ka
kümdaktsütsü memelatsü, ta
kasa sangdong ajanga
metetdaktsü.

Ward Councillor-i iba
inyakyim aitsüogo aser iba
tesem amshiba kiyong nung
alirtem, dokan kiburtem,
business establishment, riju, gari
kiburtem aser nisung shia dang
iba amala tesemtem ya jana
entokdak masü ta angatettsüla,
ta shiogo.

Ward 9 kübok Dimapur Club
temeket nung aser nüburtem
meyong tanga tesemtem nung
jana, shiruru tasü, plastic nunger
amala entokba khenyongi
memelatsü.

Tang nungi tenzüker
tenokdangba agütsür aliba
tesemtem nung jana entokba ya
khenyongi memelatsü. Kari
danga aibelenba ngutetra senchi
achitsü aser municipal temzüng
ozüng dak ajemdaker
merenshitsü, ta Councillor-isa
metetdaktsü.

Iba tekümdangtsü ya nisung
mesüra lokti kar dak rangloker
agütsür masü, saka Ward 9
kübok nüburtem meyong tesem
balala nung jana entokertem
atema lir, ta Councillor-i ashi.

Maneni Ward Councillor-i,
colony council, kiyong nung
alirtem, business
establishment tem aser
nüburtem dang iba amala
inyakyim meita atatsü aser
kari danga ozüng alema jana
entokba metetra  Ward
Councillor's Office mesüra
police station anasatiba nem
osang agütsütsü
metetdaktsüogo.

Ward 9 nung ozüng alema
jana entokertem merenshitsü

Benrithung Patton-i okila jembi
aser Associate Prof. & Political
Science Head of the
Department Dr. Lipokrenla
Jamir-i melepzüng o lemsatep.

Iba o atsütepba ya
kaketshirtem nem yimden
yimsüsüba aser temzüng ozüng
dak sentakba ken otem nung
shilem agitsü atema sabang
lapoktsütsü, rasa-a bilemdangba
den lokti nung jembitsü asoshi
yimya balala angazüktsü
nükjidong nung ayongzük ta
tayonger PCA-i metetdaktsü.
Arla 371A indang sensaksemba
ajanga kaketshirtem nema iba
ken o ya tanga lenla nungi
asadangtsü asoshi maongka
agütsü.

Dimapur, October 3, 2026
(TYO): National Service
Scheme (NSS), Nagaland
University, Kohima Campus-i
Lions Club Kohima den
yaritepa October 2, 2026 nü
Tree Plantation Day ayongzüka
agiogo.

Swachhata Hi Seva 2026
campaign nung shilem ka ama
university campus nung iba
sentong ya "Ek Ped Ma Ke
Naam" omen kübok agiogo.

Iba sentong ya
environmental conservation
aser responsible tree plantation
osang prokshitsü atema agi.

Sentong nung Pro Vice
Chancellor, Nagaland
University, Kohima Campus
Prof. N. Venuh-i alakteta jaoker
ama shilem agia liasü.

Prof. Venuh-i lipoküm
kümzüka ayutsü atema
süngdong atemtsü indang

nenshia ashi. "Asenoki
süngdong tapu balala jungjunga
meteta atemtsüla, ali nung teyari
agütsüba süngdongtem
atemtsüla" ta pai ashi.

Lions Club of Kohima
President, Lion Er. Talitemsu
Jamir-i  iba t esen taktep
atema tenüngsang agütsür
aser  iba ya  Naga land
University aser Lions Club
Kohima tsüngda mezüngbuba
tesentaktep lir.

Lions Club ajanga alima
lendongtsüdong balala
atalokdang teyari agütsür,
lipoküm kümzüka ayur, senso
tajung asütsü ajungmesor aser
lokti yarir ta paisa ashi.

Lions Club of Kohima,
Secretary Lion Max Menuse-
O-ia o jembidang pa lanuwa
asüdang NSS volunteer ka ama
inyakba indang atishia jembi.

Paisa kaketshirtem dang lokti

ajungkettsü aser yariba
maparen balala inyaktsü
ayongzük.

Iba sentong nung NSS
Programme Officer Er.
Shanchamo Yanthan menden
liasü, NSS Programme Officer
Dr. Rashmi-i tesentepertem
pelaa agizük aser plantation
drive indang lemsatep.

NSS Programme Officer Dr.
Ratan Kaurinta-i anküp tepela
o jembi aser idangji Special
Guest, Lions Club Kohima,
university ketdangpurtem, NSS
volunteers aser shilem agir ajak
dang pelaba metetdaktsü.

Iba sentong agiba sülen
Special Guest, Lions Club
representatives, NSS
Programme Officers,
volunteers aser kaketshirtemi
university campus nung tree
plantation maparen nung shilem
agia liasü.

Dimapur, October 3, 2026
(TYO): October 2, 2026 nü
Additional Director General
Technical, Ved Prakash-i
Doordarshan Kendra, Kohima
nung Studio-B lapoktsüogo.

Iba sentong nung Additional
Director General and Zonal
Head, Northeast Zone,
Satyajeet Dash, aser Additional
Director General P&D,
Doordarshan and Akashvani,
Abhishek Agarwal nati anir
Prasar Bharati aser
Doordarshan ketdangsürtem
aden.

"Iba station nem state-of-
the-art equipment agütsüogo

aser iba studio yangluba nung
DDK Zonal Office aser staff-i
teyari agütsüba atema pelar" ta
Asst. Director, Engineering
(Rtd) Neizekhotuo Yhome-i
ashi.

Studio-B atema full-fledged
technical infrastructure bener
arutsü meranger. Taruba
financial year nung Studio
News, Studio Chain aser visual
mixing facilities bendenloktsü ta
Abhishek Agarwal-i ashi.

Paisa Nagaland tesem balala
nungi content teams ajanga
otsütem bener arua nübortem
dang ashitsü ayongzük.

Studio tanabuba ya kanga

nüngdaka liasü aser iba
mapatong nung yaritepba atema
tenüngsang agütsür ta Satyajeet
Dash-ia ashi.

Iba studio nung enokba
osettem ya international
standards lir anungji iba studio
ajanga Nagaland sobaliba
senmang sayutsü ayongzüker
ta Ved Prakash-isa
metetdaktsü.

Doordarshan Kendra
Kohima nung studio tasen
lapokba ajanga state-of-the-art
broadcasting technology jenjang
nung ajungketogo aser higher
quality production o seamless
streaming sütettsü.

Doordarshan Kendra Kohima nung Studio-B lapokogo

NSS NU aser Lions Club Kohima külem sentong agi

New Delhi, October 03
(Agencies): Russian Army
nung aliba India nunger 140
shibo discharged süogo, ajisüaka
tang tashi Russian Army nung
India nunger 55 lir, aser iba dak
sendakba nung India-i osang
metetpeladar.

India-Russia consultative
committee senden amenba
sülen iba osang ya temai adok.

New Delhi-i Russia nunger
ketdangsertem dang tekaraba
nung India nungertemji
chiokang, ta mepishiogo.

"India sorkari Russia nunger
ketdangsertem den temaba

jenjang nung jembia India
nungertemji tekeraba nung
chiokang ta shiogo. Tang tashi
nung India nunger 140 shibo
chiokogo. India-isa Russian
Army nung aliba India nunger
55 ji kong aliar jangjatsü atema
Russia nunger ketdangsertem
den tongtepratepdar," ta osang
ka ajanga metetdaktsü.

Taoba ita  India foreign
secretary Vikram Misr i-i,
Russian Army nung shimokba
India nunger 227 nungi parnok
139 bo chiokogo aser 51 bo
süadokogo,  ta  metetdakja
liasü.

Tang tashi Russian Army nung India nunger 55 lirCEC Kumar-i menden metoktsüra CJP-i Delhi nung longkak aittsü

New Delhi,  Mongputeni/
October 03 (Agencies):
Honibarnü Cockroach Janta
Party (CJP)-i, Chief Election
Commissioner (CEC),
Gyanesh Kumar-i menden
metoktsüra October 10 nü
Cockroach Janta Party (CJP)-
i Delhi nung longkak aittsü, ta
metetdaktsü.

Special Intensive Revision
(SIR) exercise nung ochimashi
liasü, ta tai tonglokja CJP-i CEC
Kumar menden nungi
anendaktsütsüla, ta takhangba
agütsür.

CJP tentetsang Abhijeet
Dipke-i,  Kumar-i menden
metoktsüra linük tesem ajaklen
nungi sensotem New Delhi
nung adenshia Jantar Mantar
nung longkak aittsü, ta
metetdaktsü.

"Gyanesh Kumar-i menden
metoktsüra India tesem balala
nungi leplotem Delhi-i oa
October 10 nü Jantar Mantar
nung longkak aittsü," ta pai
metetdaktsü.

"Delhi Police-i onok
nokdangtsü merangra parnoki
onok nokdangba tesem ajakji

onok atema Jantar Mantar
akümtsü. Onoki tesünep nung
dang longkak aittsü. Mahatma
Gandhi-i sayuba lenmang nung
onoki jajatsü," ta pai metetdaktsü.

"Iba rara  ya asen
democracy kümzüktsü atema
lir.  Election t imi shidak
agidaktsüner  senso ajaki
October 10 nü onok den
longjemer shilem agitsüla," ta
Dipke-i metetdaktsü.

Hokolbarnü CJP-i Mumbai
nung aliba Shivaji Park nung
CEC Kumar anema longkak
aita liasü.

October 03, 2026 nü Bhopal nung aliba BHEL Dussehra Maidan nung 'new criminal laws'
exhibition tetenzük sentong nung Union Home Minister, Amit Shah aser Madhya Pradesh
Chief Minister Mohan Yadav na den tangartem adenba noksa nung angur.

Kalaburagi, October 03
(Agencies): Honibarnü
Congress Tir Mallikarjun
Kharge-i, Lok Sabha aser state
Assemblies ajak anentsüla aser
ballot papers amshia election
agishitsüla, kechiyong linük
tesem ajaklen ozüng alema
elections agiogo, ta
metetdaktsü.

Paisa, Ato kilonser Narendra
Modi, Union Home Minister
Amit Shah aser state ajak nung
chief minister tem ya ozüng
alema inyakba inyakyim ajanga
shimtetba lir, ta metetdaktsü.

Osangbenertem den
jembidang Kharge-i, electoral
roll atema agiba SIR nung
metokmeperi aika liasü aser
ibaji ajanga democracy tashi
meitdaktsür, ta ashi.

Paisa, SIR anema
opposition-i maneni linük tesem
ajaklen longkak aittsü,
kechiyong iba ya election
inyakyim tim mesüi inyakba lir,
ta ashi.

"Tanü linük tesem ajaklen

ozüng alema elections agir.
Modi ya ozüng alema shimba
Ato kilonser lir, Shah ya ozüng
alema shimba minister lir aser
chief ministers ajak ya ozüng
alema shimba lir. Ajak ya
anentsüla, election agishitsüla
aser election ji ballot papers
amshia agitsüla," ta Congress
lenirisa metetdaktsü.

September 30 nü opposition
INDIA teloktep senden amenba
dak sendakba nung Kharge-i,
party 20 nungi lenirtem aser legal
cells iba senden nung aden, aser
ajaki SIR ya linük atema majung
ta bangjemogo, ta metetdaktsü.

Paisa, iba ya ajanga
sensakertem, mazüngertem,
mapa inyakertem aser talisa
nütsüng ajema alirtem
tamajungba kongshir, ta
metetdaktsü.

Kharge-i, nisung aikati, talisa
BJP aser RSS züngsemtemi
parnoki vote indokdaktsünüba
wards, panchayats aser
yimtsüngtemi ao aser yangji
forms fill-up asü; iba ya

khenyongi tai, ta metetdaktsü.
Paisa, Jawaharlal Nehru,

Indira Gandhi, Lal Bahadur
Shastri, PV Narasimha Rao
aser Rajiv Gandhi nunger ama
tesüiba mapang lenirtemibo
democracy linük ka nung yamai
meinyak, ta metetdaktsü.

"Ajisüaka nenoki tim masüba
mapatem inyakba ajanga asen
lanurtem, sensakertem aser
Dalit nungertem yirutsür," ta pai
metetdaktsü.

The Indian Express report ka
nung ajemdaker Kharge-i,
Election Commission nung
züngsem anati Chief Election
Commissioner nem shidi aiben
agüja liasü, ajisüaka telangzüba
kecha maliasü, ta metetdaktsü.

October 6 nü opposition MP
temi New Delhi nung Election
Commission tashi longkak aita
aotsü, ta metetdakja Kharge-i,
"October 6 nü longkak sashia
aittsü, aser asüng ni Delhi-i
aotsü. Anogo asemnü-pezünü
shia onoki longkak aittsü," ta
metetdaktsü.

Ballot papers amshia election agitsü Mallikarjun Kharge-i akhanger

New Delhi, October 03
(Agencies): Honibarnü Vishva
Hindu Parishad (VHP)-i, taküm
August ita tashi nung Hindu
nuunger 254 tepsetogo, anungji
yimsü nung ajemdaker alia oa
inyakertem anema ozüng
tesashi yanglua inyaktsüla, ta
takhangba agütsü.

RSS den affiliate süa aliba
telokisa (VHP), yimsü nung
ajemdaker tesempa agi Hindu
nunger tepsetba ken otemji fast-
track courts nung
angadangtsüla aser
aibelenertem nem tekeraba
nung temerenshi agütsütsüla, ta
metetdaktsü.

Osangbenertem senden ka
nung jembidang VHP Joint
general secretary Surendra
Jain-i, yimsü nung ajemdaker
tesempa agi nisung tepsetba
nung shilem agir tanurtem-a
taintem ama züngshia ken o
akatsüla, ta takhangba agütsü.

Jain-i, Hindu nunger yimsü
dak sendakba sentong agidang
amakba, 'Love Jihad' tenüng
nung Hindu tsürtem puer aoba
mesüra ashioktsüba aser Hindu
nunger aliba tesemtem amakba
tatalokbatem kanga bulua
kümdar, ta metetdaktsü.

"Yimsü alia amangertemi kuli
ka mesüra ka nung ajemdaker
Hindu nunger tepsetba
manener. Taküm January 1
anogo nungi tenzüka August 31
anogo tashi nung Hindu nunger

254 tepsetogo," ta paisa
metetdaktsü.

"State aika nung 'Ram-bhakt'
(Ram-amanger) sorkartemi
tesüiba küm ter tsüngda iba ya
nokdangtsü merangaka Hindu
nunger tepsetba manener. Iba
ya linük meimertem ajak atema
tebilemtsü onük ka lir," ta pai
ashi.

Paisa madrasas azüoktsüla
kechiyong item ya yimsü alia
amangba tesayuba agütsüba
aser tesempa prokba tiyongtsü
tesemtem kümogo, ta ashi.

Linük aikati madrassas
nokdangogo aser tawa
Rajasthan High Court-ia
temzüng yanglua madrasas
azüoktsü benokogo, ta pai
metetdaktsü.

Jain-isa, kanga tongtibang
tesemtem, mosques aser
madrassas nung high-resolution
cameras ayutsüla aser itemji
local police stations nungi
reprangtsüla, ta ashi.

VHP-isa Muslim nungertem
rongnung yimjung meimba
lenirtem dang kiralongrartem
aser separatist asalentongtem
memimshitsütsüla, aser
majungshitsüla, ta ashi.

"Vishva Hindu Parishad aser
Bajrang Dal-i item ama
tatalokbatem ya mangu ama
metoktsütsü. Hindu nunger
kümzüktsü atema temzüng
yanglutsü tebilemba lir," ta pai
ashi.

Taküm August ita tashi nung
Hindu nunger 254 tepsetogo: VHP

October 03, 2026 nü New Delhi nung 5buba Kautilya
Economic Conclave (KEC 2026) nung Union Finance
Minister, Nirmala Sitharaman-i jembidang tangokba
noksa nung angur.

October 03, 2026 nü Philippines nung India nunger Navy rong- Sahyadri aser Kulish nati
ASEAN-India Maritime Exercise (AIME) 2026 nung shilem agiba noksa nung angur.

Temeshiba tsünglu

Iba Olemsabang nung lemsaba ken-o aser shisatsü ya iba ocet züluri
bilemba ken-o ama tazüngeri angateta agitsü mepishir

H osea mapang Tsüngremi Israel nunger nem
temoatsü aser tekümtet agütsünüa liasü saka
parnok mulungjang kanga meranga kümdoker

liasü. Nisungtemji tera takarba kümli Yihovah Tsüngrem
nungi tepilaba kümli ta oda odabo parnok kümzükba
Tsüngrem masü saka süngyanglu tsüngremtemang
külemtsü tenzük aser Tsüngrem dak jenok masü saka
parnoki yangluba mitsa aser bendangertem den jungtepba
yimli nung parnok jenok. Aji oda, nisungtem onsara
ochimashi akümnungji parnok rongnung nangzüktepba ken
o ajak okadak benok jembitsüsa aküm ta Hosea 10:4 nung
shia angutsü. Nisungtem rongnung japujari onsara
akümnungji, shi jangraba mapa ajak parnoki inyak aser
memedemtsüyimi medemba nung dang parnok jangratem
angu. Iba amaji parnok dak shiruru jakla dener Yihovah
Tsüngrem amadoker aliba mapang, Tsüngremi Hosea ainker
ajanga nübortem temulung meyipdaktsünüa jembidaktsü.
Iba mapang nisungtem mulung merangbaji alu den atishia
Tsüngremi Hosea ajanga Israel nungertem den jembi.
Nisungtem mulung merangbaji ali takong ama, tsünglu
aruaka aliji mangensara alu nungji mo atemtsüsa masütsü,
anungji tsünglu tzü jagi alu ayim junga ali jagi agizüktettsüsa
aliji jungjunga angensatsüla, idangjiang temeshiba aser
tekümtet kibubaer tsüngluji arutsü ta Hosea 10:12 nung shia
aliba angur. Tsüngremibo Israel nungertem nem alima tajung
ka moatsü saka parnoki iba limaji süngyanglu agidang sünga
kümdaktsü, anungji alu nung kechi prokdir ibaji arotsü ta
ashi ama, Israel nungertemi prokba temenen yari parnok
rongnung timtem, rongrongshishi aser temulung
ayangtsüsa tesama lendong ajurutsüba indang Hosea 10:14-
15 nung shia angutsü. Iba amaji Israel nungertemi liaka,
Tsüngremibo parnok maotsünü nungji, Hosea ajanga Israel
nungertem dang, " Kibuba aruagi nenok dangi temeshiba
tsünglu meyok tashi nenoki taochi angutsüsa nenoksasa
temeshiba metsü prokang aser iba atemaji nenok luji
angensaang, kechiyong ibai Kibuba bushitsüba mapang lir,
" ta Hosea 10:12 nungjisa shia angutsü. Ajisüaka, Israel
nungertemi temulung memeyip, anungji Tsüngremi parnok
kümzüknüaka parnok sama. Tanü asenok tamangba aser
libaliro jenjang bilemdangra, Hosea mapang Israel
nungertem libaliro den kecha balaka masü. Tsüngremibo
asenok nem alima tajung ka moatsü saka asenok ochimashi
aser shi azü jangraba mapatem agi asenoki asen lima
menendakja lir. Asenok tera takarba kümli asenok tali
asükümli, asenok tera tulur kümli asenok tali ngasangatema
kümli ta, asenokibo kodanga Tsüngrem temeim aser taochi
indang mangashidang ama asenok morumoru, sen meimba,
pei kija ajungtsü bilemba, nüktapangta aser chidiyongdi
süngyanglu külemertem kümogo. Ajisüaka, yangi Hosea
tapu nung aser Galatia 6:7 nung shia aliba ama, asenoki kechi
prokdir aji dang arotsü asünungji, tanü asenoki kechi
inyaker ibaji asenoki asenok asoshi prokba metsü asütsü.
Tekümdangtsüji aji lir. Atangji, asenoka Israel nunger amaji
temulung temerang, anungji Tsüngremi taochi
sayunüyonga asenok dak mamonger. Iba ama tia ka nung
asenoki Tsüngrem taochi aser temeshiba tsüngluji
agizüktettsüsa asenok mulungjangji anüka alitsüla. Asenok
mulungjang anüktsübaji asenoki asen tai nangzüka
Tsüngrem taochi meshitsüla. Asenoki Tsüngrem dang kü
mulungjang raksajang ta shia tai nangzüktsüla. Idangjiang
asen mulungjang nung Tsüngremer temeshibaji amongtsüsa
Pai renemtsütsü. Asenok asoshi dang masü saka kodang
asenoki tangar taküm aser kibong nunga Tsüngrem
temoatsü mamongtsüsa tesamaleni oa ngudir, asenoki
parnok dang temulung meyipa Tsüngrem taochi bushitsü
indang ashitsüla. Tsüngremibo anogo shia asenok dangi
temeshiba aser temoatsü tsünglu yokner, saka iba
Tsüngremer tsüngluji agizüktettsüsa asenok mulungjang
renemtsübajibo asenok mapa asütsü.

TEINTET-ROGOJI  YIMDEN, AROGO  ASER
LOKTILIBA ASOSHI  NUKDANG

~ L. Kika  Pongener.

Alima ajunga nung kum shia Mongputeni (October) ita 1st nung,
"International Day of Older Persons" ta shiteta teintet-rogotem nem akumtsubu
aser tetushi aguja amunger. Ano Luroi (August) ita 21st anogo nunga, "World
Senior Citizen's Day" ta shiteta teintet-rogotem nem akumtsubu aser tetushi
aguja amunger. Kum shia ABAM kupok lim arogotem ajak nung Mongputeni
(October) ita mezung Deobar anogo nung; Teintet-Rogotem nem akumtsubu
aser tetushi aguja sentong tajung yanglur amungba ya sobaliba aser libaliru
tajung lir. Teintet-rogotem (Senior Citizens) ta ajaba ya Government, Company
aser Civil Society mapa balala nung kum aika tenzuka arur Pension ngur
anisungzuka alirtem; yimden-yimli aser loktiliba tenzukba mapa balala nung;
kum aika tenzuka arur sodi agir anisungzuka alirtem; yimtsung putu menden
yimsusuba; mungdang aser arogo tenzukba maparen balala nung kum aika
tenzuka arur; jokorla tain kumadoker anisungzuka alirtem. Ano item amala
tenzukba maparen kecha nunga metenzuk-aka.....Jokorla, arishi kum nung tain
kumadoker anisungzuka alirtem....Item ajak dangji 'Teintet-rogo' ta ajar.  Aji
oda, teintet-rogoji tetsupok nungi alimai tama aruba dang masu; saka
kechisarena ajak nung parnoki tamasa tetsung ajemoka; taku-tasen, tanang-
tesola, tatsuk-talem aser tajung-tamajung ajak ajangshia arubatem....."Susang
dang shitu tesayu"....ta ashiba amai; parnok dang ashitsu/sayutsu kecha mali.
Atangji, teintet-rogotemji lenla ajak nung takotet aser ajangshia arur
(Experience) nisungtem ta ajatsu kanga tapet lir.  Anungji teintet-rogotem dang
akumtsubua benshitsubaji kangasa tim mapa lir.

Asen Ao kinji akhi tsurabur mapang nungi tantsur-tambur nem akumtsubu
aser tetushi agutsuba aser tantsu-tambu nem mezung yimli agutsuba; sobaliba
tajung ret-reta benshia aruba kin ka lir. Ajisuaka, kanga tesasatsuka, tanu putu
nung asen Aor lanurtemi iba sobaliba tajungji mebenshi-i sama-a odaktsuba
angudang kanga nemjema bilemer. Akhi mapang nungpo lokti-senden nung
tantsu-tambu kar arudang menden tazung makara, tanutsur-tanuburi pei
amenba menden azungteter tantsur-tambur mendaktsu aser lemya-lemko nunga
tantsu-tambu nem tamasa yimli agutsu. Lenmang nung senzusenpongdanga
tantsu-tambu kar khu bener ajurura; tanutsur-tanuburi khuji melenzuka aben....ta
iba amaji sobaliba tajung benshia aru. Tanu putu nunga alima ajak nung teintet-
rogotem nem Aeroplane ticket, Train ticket, Bus ticket etc. item ajak nungji yimli/
maongka (Special concession) agutsuba angur. Atangji, teintet rogotem ya lenla
aika nung ajangshiba (Experience) aser takotet nubutem lir. Aji oda, teintet
rogotem-ia chirnur aser semchisemnuri akumtsubutsusa parnok jaklaliru,
libaliru aser jembishinu yimya ajak nung azuoka tatishitsu tajung liteta
sayutsula. Atangji, teintet rogotemji yimden, arogo, mungdang aser loktiliba
ajunga atema shisatsu apokdak tzupodak tajung; shisatsu angudak kaket tajung;
shisa arangshidak longzuk tajung; teyari angudak yangku tajung
mesuka....Parnok takumji alitsula. Teintet rogoji  o  agi jembiba dang masu;
takum aser mapa agi liteta sayuba takum ka-ka asutsula.

(Maneni asüng adok nung...)

AOR TAR YIMSÜYIMBONG
~ Wt. Repabenla, Asst. Professor, FAC (Source : Nokinketer

(Yashi adok nungi...)
5. Asüyim

Tar nunger otsü nung tasür aliba lima ka lir ta parnoki amang. kibong ka
nung jabaso ana toktsür kodang tetsü o tebu na asü, temeimtsü tanur anaji
anogoshia alu inyakisa ao. Saka tananep aodangbo tenadi inyakba wadang
dang nungibo tuluba inyakersa angu. Anungji, iba ya shirnoki inyaktsürar
metettsü ta sür adianu anaji ammang arudang jendang atsüka ata alinung asü
lima nungi tetsü o tebu tena arua aluji inyaktsü. Anungji, teti o tenu naji
jembiteper teti-i tebu dak aser tenui tetsü dak ta azüit, saka tebubo perepzüker
jena ao, tetsübo meperepzükteti asü lima tashi tanur tanubusangji anir ao. Iba
mapangji asür pongzü asaba mapang denji. Idangji asürtemi akümliba na
alidagi pongzü arutar ta ayimoktsü, anungji pai reprangzüka yok nung metong
talak nung sürapong tila ka temer aliba pai angu. Iba jagi tanü tashi nung iba
sürapong dangji asür pongzü ta ajar. Ano na-a züngi ya chiang tasür ai tasen
ka dak atangba tejang tila ka agütsü, anungji iba dangji tanü tashi nung asür
züngi ta ajar.

Aji oda, Tar tensa tatalokba kuli balala agi asü lima ka lir aser idakji asenok
nungi jilia aobapurtem alir ta amanga liasü. Anungji, tanü tashi asen Aor
asüdang nisung aikadi na Meyutsüngba kilem kodang tongdir molushia oa
ne tenüng shia ‘nai ni alimai yokba mapa ajak temer tanü ne dangi tanaben
meyipba arur’ ta shiang ta jembir.

(Maneni asüng adok nung...)

KIBUBA DANGI MEYIPANG!
"Anungji nai parnok dang shiang, yamai
temeranger Kibubai ashir, Kü dangi meyipang,
ta Temeranger Kibubai ashir, aser ni nenok
dangi meyiptsü, ta Temeranger Kibubai ashir."

~Zekaria 1:3
Iba lai ajanga Tsüngremji tanaben

maongka agütsüba Tsüngrem ka ta
angateter. Tsüngremi ken dang maongka
agütsür asü ta bilemtsü, saka
Obendangertem mapang nungbo Tsüngremi
aiben yimli sayuba angutsü - "kodang Israel
nüburtemi Kibuba dang ayimten Kibubai
Israel nübur dangi ainkar ka yok." Yamaji
Kibubai obendangertem mapang aiben
lenjia aruba angutsü. Tsüngremji yamaji
tanaben maongka agütsüba Tsüngrem.
Zekaria ainkar ajanga Tsüngremer
tejembiba arubaji, "kü dangi meyipang aser
ni nenok dangi meyipdi."

Zakaria-i ashibaji tenangzükba lima nung
azükarua linüra tsüraburtemi aibelenba
kasa tanaben aibelen masütsü, saka Kibuba
dangi meyiptsü ajungshi. Tsüngremer
temoatsü angutsü asoshi asenok danga Pa
dangi meyiptsü ajungshir. Tsüngremi pa
tsütsü meyiptsü ajungshiba nai angashir
ma? Pa tsütsü dang meyipra ajungtsüba
aika lir, raksaa aliba yanglushitsütsüsa lir,
arishi makai aliba arishi atsülangtsütsü lir,
temoatsü shibanga aliba lapoktsütsü ana
nung lir.

Tanü jentipur taküm nung Kibuba dangi
meyipba ajanga taküm nung Tsüngrem
temoatsü jenti ajangshibapurtem lir. Naia
iba tajangshibaji ngunüra Kibuba dangi
meyipang. Asen pa dangi memeyipba ajanga
pa kecha makoksar, saka shir pa dangi
meyipdir par temoatsü dang alitsü.

SARASADEM:
Kibuba Tsüngrem ni ne dangi meyiper, nai
nangzükba ama imlaseta na nungi tatokba
den ne temoatsü angutsü imlaseta arur, nai
ni agizükang. Amen.

ANOGO ABEN TSÜNGREM DEN

Impur, October 03 (TYO):
Ao Baptist Arogo Mundang
(ABAM) ajanga
ayongzükba Cross
Cultural Missionary
Training Impur nung
Mongputeni 02, 2026
anogo nung takok nung
tempangogo, ta ABAM-i
sangdong ka nung
metetdaktsü.

Iba tangazükba sentong
ya ABAM, Gateway
Seminary, USA aser
Impur Bible Seminary-i
senteper ayongzük;
Khristan tenyaba mapa,
tesem balala aser kin
balala den takok nung
inyaktettsü nükjidong yur
ayongzük.

ABAM Cross Cultural
Missionary Training ya
Luroi 13 nungi
Mongputeni 2, 2026 tashi
agi, aser iba sentong
nung tangazüker ajak agi
parnok 15 liasü. Tesayuba
balala agütsüba den
külemi, training nung
atener ajak, telok ana
lemsar, anogo ter (10
days), Kathmandu, Nepal,
aser Kolkota, West
Bengal, nung mission
exposure inyakdaktsü.

ABAM ajanga iba ama
Missionary Training
ayongzükba nung iba

sentong mezüngbuba,
aser ita ana shi sentong
kanga takok nung
agitetogo.

T a t e m b a n g b u b a
sentong tempang
Mongputeni 2, 2026
nikongdang Covenant
Hall, Impur nung agi. Iba
sentong nung trainees
temi parnok training
tepiyong angazükba, aser
talisa mission exposure
mapang tajangshiba aser
tangazükba kulitem
lemsa. Rev. Talijungla,
Tatong Tir, ABAM, ajanga
sentong nung adener ajak
tenyaba mapa asoshi
ayongzüka jembi. La onük
nung Tsüngremer tajaba
nung mulunglemteta
alitsü, tenyaba mapa

tesem balala nung
ajemalua tenzüktsü,
tangar sobaliba
akümtsübutsü, aser
Khristai agütsüba tashi
bener tasü itta tenzükba
wadang inyaktsü
ajungshi.

Rev. Dr. Yapang
Mollier, Secretary,
Church & Mission ajanga
ABAM nung 1897 nungi
mission mapa inyaka
aruba, taküm
mezüngbuba missionary
training ayongzüktetbaji

ABAM nung inyaker ajak
arok mangdang atalokba,
ta shisem.

Iba mangdang
ataloktsü asoshi ABAM
tenzüker ajaki telungjem
nung meranga inyakba
atema pelaba shisem. Iba
Cross Cultural
Missionary Training
takok nung
a y o n g z ü k t e t b a j i ,
Missionary Lipokwati
Lemtur aser Missionary
Moanükshi, tena
lenisüba aser asameyang
ajanga lir, ta paisa pelaba
o nung shisem.

ABAM Cross Cultural
Missionary Training nung
adener ajak atema Rev.
Temsü, Executive
Secretary, ABAM ajanga
Certificate agütsü aser
parnok tenzükba wadang
asoshi sarasadem
ayongzük.

Iba Missionary
Training sentong takok
nung tembangtetba ya
ABAM asoshi tongtipang
mera tasen agiba mapa,
aser iba ajanga Khristan
tenyaba wadang asoshi
nebu jenti tawajemba
nung angazüker lokti
balala den tenzüktsü
asoshi yoktsü ABAM
mangdang ayur.

ABAM-i ayongba Cross Cultural Missio-
nary Training takok nung tembangogo

October 02,  2026: Texas
kübok Rockwall nung aliba
Lakepointe Arogo nung
Honibar aser Amongnü na nung
nisung 882 baptia yimjak nung
Yisu Khrista dak amangba
sangdong.

Pastor Josh Howerton-i X
ajanga, Tanela Temeshi ajanga
mapa inyaka Arogo indang
campus balala nung nisung 882
baptiogo- karbo ajungbena
bapti aser karbo jelia baptitsü
telemtetba agia  liasü, ta
metetdaktsü.

Arogo indang Facebook
page ajanga,  baptirtem
rongnung tesendaktep raksar
alirtem, ratamatartem, takoksa
ngur alirtem aser takok nguaka
taküm nung langka agi
mabensa ama alirtem densema
liasü, ta metetdaktsü.

"Tangbo parnoki tzü nung
nokdaker, 'Yisui ajak
melenshitsüogo' ta ashi" ta

Arogoi metetdaktsü.
"Ano aikati Khrista meteta

akümtsü atema maneni
sarasademang," ta Arogoisa
metetdaktsü.

Pastor Howerton-i, apuani
kabo kiyimba anogo nungjisa
baptia liasü, aser baptirtem
rongnung karbo tetsü-tebou,
par chirnurtem aser semchirtem
liasü; parnok ajaki Yisu Khrista
matsüngdang apudaker
baptiogo, ta metetdaktsü.

Ano kibong ka nungibo
apuani aser par jabaso
anaprongla bapti. Ano kijung
lanur ana Blake aser Jessica
nati online ajanga iba sentong
reprangba mapang Tsüngremi
tena den jembia tena Tenla
kidangi tsüngdong oa bapti.

Tan ita tetenzüklen North
Carolina nung aliba Biltmore
Church-i ayongzükba sentong
ka nunga nisung 458 awatsüng
ka nung baptia liasü.

October 03, 2026 :
Alima tesem balala
nungi Khristan
lenirtem Yirusalem
nung al iba Tower of
David nung adenshia
anogo ternü tashi
tekülem sentong agia
aruba sülen October 3
nü sentong tembangogo.

Eagles'  Wings-i
ayongba sentong nung
linük 51 nungi Khristan
lenirtem Yirusalem
nung adenshia 'Awake
Jerusalem music &
worship festival' nung
aden.

Tower of David nung
agiba sentong ya
Eagles '  Wings
tentetsang aser Tir,
Bishop Robert Stearns
leniba nung agia liasü.
Iba sentong nung
adentsü atema alima
tesem balala nungi

Khristan lenir 550 dak
tal i  Israel nung
adenshi.

Iba sentong ajanga
Khristantemi Israel
nunger lenirtem
ajurutsü atema
maongka anguba den
külemi 2023 küm
October 7 nü Hamas
teloki amakba ajanga
takoksa angurtem
kibongtema ajurua
liasü.

Iba sentong nung
shilem agirtem
rongnung Philippines
nung aliba Word of Hope
Christian Church
tentetsang aser pastor
Dr. David A. Sobrepeña,
Costa Rica nung
Assemblies of  God
nungi Rev.  Ricardo
Castil lo Medina aser
Brazil nungi Rev. Dr.
Reinaldo dos Santos

Texas nung aliba Arogo
ka nung nisung 882 baptinunger densema liasü.

Anogo ternü sentong
nung Khristan
lenirtemi Israel nung
yimtem yimsüsürtem,
s e c u r i t y
ketdangsertem, Israel
Defense Forces aser
Foreign Ministry nung
tongti ketdangsertem,
Israel  nung al iba
Khristan lenirtem,
tanga yimsü lenirtem
aser 2023 küm October
7 nü Hamas teloki
amakdang takoksa
angur kibongtem ajuru.

Awake Jerusalem
ayongzükertemi, Awake
Jerusalem ajanga
Khristan lenirtemi
Israel aser nüburtem
tejangjaba angateta pei
l inüki meyipa aotsü
atema maongka
angutsü, ta metetdakja
liasü.

'Awake Jerusalem' nung linük 51 nungi Khristan lenirtem aden

OLONG PAITEP   # 7668 TELANGZÜBA

OLONG  PAITEP # 7669

AO OSHI ANGAZÜKDAK:
TANÜ ANGAZÜKTSÜBA OJANG

Kantamanta
(adj) junga mereprangi zübazübaa inyaksangshiba (clumsy)
* Ni kantamanta-a mapa inyakdang küsasa tenük yiru.
Kelili
(v) anaknür ama rürüba (tickle)
* Nibo kelili kanga maremer

Shillong, Mongputeni/
October 3 (Agencies): Indo-
Bangladesh arrtsü nung atsü
atsütsü atema ali agiba asoshi
South West Garo Hills nung ali
kiburtem nem temenok
agütsütsü atema Meghalaya
High Court-i tetuyuba
agütsüogo.

Okadaki  State aser Union
ketdangsürtem dang draft
awards renema agizüker liaka
tang tashi temenok magütsüba
ken o bentettsü atema tetuyuba
agütsüogo.

Justice B. Bhattacharjee-i
ashiba agi, sorkari jurila ali agir
ali kiburtem nem temenok
magütsüi toktsüba ya tim masü.

Okadakisa, ali agiatok saka
temzüng ozüng dak ajemdaker
kuli kecha makai temenok

magütsüi toktsüba ya
ketdangsüba tashi ali amshiba
ka lir, ta ashi.

Right to Fair Compensation
and Transparency in Land
Acquisition, Rehabilitation and
Resettlement Act, 2013 kübok
arrtsü nung atsü atsütsü atema
ali ya 2017-18 küm mekazüka
liasü.

Ketdangsürtemi draft
awards ya 2018 küm renemer
agizükogo, saka iba inyakyim agi
kongshir aliba ali kiburtem nem
temenok tang tashi magütsüi lir.

Ali kiburtemi aiben
mepeshiaka tang tashi nung
kecha jenjang agia mali,
ibayongji parnoki Meghalaya
High Court nung ken o ka
benokogo.

Ken o angadangba mapang,

Meghalaya HC-i arrtsü atsü atema ali agiba temenok agütsütsü tuyu
küm ishika tejakdang draft
awards bo renemer liaka
ketdangsürtemi tang tashi
temenok magütsüba nguiteta
liasü.

HC-isa, state aser Union na
tsüngda inyakyim nung timtem
kar aliba ya temenok mapang
talangka magütsüi ayuba kuli ka
mesüdaktsütsüla ta ashi.

Temzüng ozüng dak
ajemdaker kuli tejangja kar
melira sorkari ali kiburtem nem
parnok ali agiba atema temenok
magütsüi metoktsütsüla, ta HC-
isa ashi.

Ken o dak sendakba nung
HC-i State aser Union
ketdangsürtem dang ken o
benteta ali kiburtem nem
temenok agütsütsü atema ita
asem atakzüktsüogo.

NAI-A YA METETTER

1 2 3 4

5 6

7

8

9

10 11

12 13

14

15

16

TIPLEN

2. Auo nung chiyongtsü asenba - (7)

5. Mangyimba mapang - (5)

7. O tamendakdak - (4)

8. Pei dak malangba - (7)

10. Juli - (7)

12. Sen ayudak - (7)

14. Tenük agi ajitet - (4)

15. Tamajung aküm - (5)

16. Apuso - (7)

LANGTSÜNGLEN
1. Lenmang - (7)
2. Aor kidong ka tenüng - (6)
3. Tenarong maten - (6)
4. A _ _ _ g - (3)
6. Mopung apodoka

ola adokdaktsüba - (3)
9. Tongtipang tagitsü - (7)
10. Menungra bilem - (6)
11. Aiür - (6)
13. S _ _ _ k - (3)
14. T _ _ _ r - (3)

LANGTSÜNGLEN :

2. Entsü, 3. Mersü, 4. Otia,

10. Zünga, 12. Jakla, 13. Maka.

TIPLEN :
1. Tesüngjem, 5. Tetemsü, 6. Oru,
8. Rür, 9. Ozü, 11. Lemjem, 14. Anü,
15.  Longkak, 16. Ashikülak.

Imphal, Mongputeni/
October 3 (Agencies):
Manipuri Youth Cultural
Organisation (MYCO),
Bangladesh nungi züngsem 23-
i Hokolbarnü Secretariat nung
Manipur Chief Minister
Yumnam Khemchand Singh
den ajurutepa sobaliba wazüka
ayutsü aser lokti ana tsüngda
tesendaktep akangshitsü atema
sensaksemogo.

Lenirtem rongnung tebur 19
aser tetsür pezü densema liasü.
Züngsemtemi, Bangladesh nung
lia aliba Manipur nunger parnok
20,000 nungi 50,000 shi indang

senmang, oshi aser sobaliba
wazüka ayutsü atema jenjang
agitsü sensaksema liasü.

Parnokisa, lokti dak
sendakba tebilemtsü balala
lemsatep aser parnok aliba
tesem semdangtsü atema chief
minister jaoka liasü.

"Bangladesh nung aliba
Manipur nungertem ajurua
sensak asemtsü atema ni
Bangladesh semdangtsü ta
tenangzükba agütsüogo," ta
Chief Minister Singh-i senden
tembangba sülen pa indang
official Facebook page ajanga
metetdaktsü.

Manipur CM-i MYCO lenirtem den ajurutep
Bangladesh nung Manipur

nungertem ya aso ana dak tema
lidar. Parnok ya aso 18 aser
19buba nung iba tesemi oa liasü.

Manipur nungertem mapang
balala asem nung iba tesem yagi
ao koba tang Bangladesh
kümogo.

Chuba Ching-Thang
Khomba yimsüsüba mapang
1764 nungi 1789 tsüngda iba
telok ya Manipur toktsür ao.

Iba sülen Burma-i Manipur
amakba mapang 1819 nungi
1826 tsüngda nisung aika iba
tesemi ao. Iba mapang chuba
ya Surma Valley nung Manipur
nunger amenoka aliba tesemi oa
jenoka liasü.

Maneni Manipur nungertem
ya 1891 küm Anglo-Manipuri
War mapang iba tesemi jena ao.

Dhaka, Mymensingh aser
Brahmanbaria nunga Manipur
nungertem liasü saka parnok
Bangladesh nunger kümaogo.
Ajisüaka Sylhet division aser
talisa Maulvibazar, Habiganj
aser Sunamganj nung Manipur
nungertem maitsü mesamai
telong junga lir.

Iba tesem nung Manipur
nungertem ya aluyimba, sobaliba
aser Manipuri Rasa tsüngsang
atema kanga nüngtugu lir.

Imphal, Mongputeni/
October 3 (Agencies):
Manipur sorkari Just and Fair
Delimitation (JFD) Campaign
dang National Register of
Citizens (NRC) dak sendakba
nung parnok takhangba
ataloktsütsü atema September 30
nü tashi atakzüktsüba ya khen
sota atatsü mepeshia
metetdaktsüogo, aser ashiba agi
state-i iba ken o bentettsü atema
inyakdar.

Sorkar otongdar aser MLA
Sapam Ranjan-i iba temepishiba
ya Honibarnü agütsü, aser
ashiba agi, JFD takhangba ya
administration-i kanga süokia
agidar aser ken o bentettsütsü
atema inyakdar.

JFD takhangba rongnung kaji

state nung Census magi tsüngda
1951 ya tamendakdak sür NRC
update asütsü asoshi lir. Ranjan-
i, Manipur nung Census
inyakyim thinenba indang
metetdaktsüba den, iba lokti
tentet dang Centre den iba ken
o sensak asemtsü atema mapang
talila apuloktsütsü mepeshia
liasü.

JFD tetsür wing-i "No NRC,
No Census" campaign tenzüker
inyaka aliba mapang tang iba
temipishiba ya agütsüogo. Iba
campaign ajanga JFD-i legislator
tem dang parnok yaritsü khanga
arudar. October 2 nü tashi nung
iba campaign nung MLA 18-ibo
sign süatokogo, ta osang ajanga
metetdaktsü.

JFD-i onük pongu benokba

Manipur sorkari JFD dang atasatsü mepeshi
nung ano, ozüng alema state-i
nüburtem senoka aitba, original
1951 NRC records wazüka
ayutsü, state population policy
yanglushitsü aser Manipur State
Population Commission
akangshitsüba densema lir.

Parnoki taoba mapang state
sorkar dang September 30 nü
tashi nungbo telangzüba ka
agütsütsü takhangba agütsüba
den, Census magi tsüngda NRC
inyakyim benoka inyaktsü
khanga liasü.

Ranjan-i, JFD dang
asendenshir longkak aittsü
melena sorkar den teka amteper
inyaktsü mepeshia
metetdaktsüogo, kechiyong iba
ken o ya Manipur tarutsü aser
terenlok dak sendaka lir, ta ashi.

Yumnam Khemchand Singh

Rohit Sharma-i West Indies den asaya kanga junga asaya
arudar. Tanabuba ODI nung century ka yanglua ODI nung
ajak senteper run 12,000 yangluba sülen India nunger Opener
yagi ano tasembuba ODI nunga alizüng tasen ka tongtetogo.
Rohit ya ODI puti otsü nung opener ka ama run 10,000
yangluba batter pezübuba kümogo. Pai iba alizüng ya
innings 202 nung tongtetogo aser iba ajanga pa ya opener
ka ama ODI run 10,000 takaratiba yangluba asayar kümogo.
Pa Sachin Tendulkar (15,310), Sanath Jayasuriya (12,740)
aser Chris Gayle (10,179) nunger den denogo.

Intermediate-range missile ka tendangogo: Kim Yo Jong

Senpo Jamir Telongjem,
Chuchuyimpang ajanga Wb. Jungshi
Senpo Jamir kinungtsü, Wt. I Tiarenla-i
Home Department, Government of
Nagaland kübok Principal Private
Secretary jenjang tongtetba asoshi la
nem tenungsang tetushi agütsür.

Nü taküm aser sempet ajanga ano
maneni takok aser temoatsü angutsü
tsürabur, adianutem ajaki yimlaseta
atar. Tsüngremi nü wadang ajak nung
len ania moajangma.

OFFICE OF THE

SENPO JAMIR TELONGJEM
CHUCHUYIMPANG, MOKOKCHUNG – 798601

TENÜNGSANG AGÜTSÜR

Sd/-
(Y AKUM SENPO JAMIR)

Tir.

Sd/-
(L CHUBA)

Tongti Zülur

11.07.1983 ~~ 27.09.2026
We, the family members of Late Noktila Kichu, would

like to express our heartfelt gratitude and sincere appre-
ciation to everyone who stood by us during her brief ill-
ness and throughout the time of her passing and final rites.

At this time of deep grief and sorrow, your prayers,
presence, kindness, and support in various ways have
given us immense solace, strength, and comfort. We are
truly overwhelmed by the love, care, and kindness we
have received and continue to receive from everyone.
We shall remain forever grateful and indebted to you all.

In moments like these, words are inadequate to ex-
press our sincere feelings and gratitude. We deeply re-
gret our inability to thank each and every one of you indi-
vidually. It is our earnest prayer that our Heavenly Father
will bless you all abundantly and repay your kindness.

With heartfelt gratitude,
- Loving Parents and Family Members.

ACKNOWLEDGEMENT

Aso 23.01.1984 – Asü 24.09.2026
“Ne tenük agi kü mabensaba taküm angu. Ni asoshi

kümdaktsüba anogotem, ano item kata malidang, ne kaket
nung item ajak zülua liasü”  Tenüngsang ken 139:16

Onoki teti miema aliba asür Mr. Lanusunep Longchar
(Dibuia) ajungbena akümli toktsür aoba, ozü mangyim mulung
zürep tia nung alidang-ana aser talang nungi, kija kibong,
medemer, kiyonger, adianu aser lokti balala ajak dang, nenok
sarasadem, nübu, shisatsü, ali rongsen ajanga yaritepogo. Nenok
ajak dang pelaba lemsateper.

Ozüi meyiba agütsütsü kecha maka, saka asen tulusang
Tsüngremi nenok ajak moajangma.

~ Temiem kinüngtsü aser temiem kinüngertem.

PELABA LEMSATEPER

Seoul, Mongputeni/October
3 (Agencies): North Korea
lenir Kim Jong Un tenu Kim Yo
Jong-i Honibarnü sangdong ka
ajanga lar linüki intermediate-
range strategic missile ka
tendangogo ta ashi.

South Korea military-i
Honibarnü ashiba agi, North
Korea-i ballistic missile ka
khaketa yok, koba linük anütok
tzükümleni kilometer 700 dak
tema yima oa liasü.

Kim Yo Jong, shiba North
Korea indang ruling party direc-
tor ka lir, lai intermediate-range
missile ya amshia linük anütok
tzüküm nung "strategic
weapon" drill ka agiogo, ta ashi.

North Korea lenir Kim Jong
Un-i achaayanga iba drill
agiogo, koba firepower sub-unit
kati achaayanga liasü, ta laisa
shisem.

Seoul aser Tokyo nati mis-
sile yima aoba indang
metetdaktsüba dak sendakba
nung lai, parnok indang result
ajanga parnok indang tracking
capability tashi maitba sayur ta
ashi.

"Onoki missile tem nung
kodang tzüsem mesükba trajec-
tory mode benokdir idangji
tsükchirtemi mezüngbuba skip
point nungi target asadangtsü
makoker," ta lai ashi, ajisüaka
kuli kecha magütsü.

South Korea aser Japan nati
missile indang speed ya
agizüktsüla, ta laisa shisem. Ar-
tificial intelligence technology
amshiba ajanga missile yagi
teyimdak nunga flight orbit
melenshiteter, ta laisa shisem.

"Iba tetezü iba missile agi
amakba ya paitoktsü makoktsü,"
ta lai ashi.

North Korea-i taküm 10 ben
tashi missile tendangogo.
Pyongyang-i khen khenbo
parnoki tendangba missile tapu
balala indang osang agüja
arudar. Seoul aser Washington
na military drills ayongzüka
agiba anema North Korea-i
missile kar bo tendangogo.

Myanmar nung military inyakyim Philippines-i süoki ia bilemer
Manila, Mongputeni/Octo-
ber 3 (Agencies): Association
of Southeast Asian Nations
(ASEAN) mendenbuba Philip-
pines-i, Myanmar kübok
Rakhine state anüng ajanga
maka nüburtem tepsetba,
yirutsüba aser teraksatsüba tulu
bener arutsüba süoki ia bilemba
lemsatepogo, aser Myanmar
nem teyari agütsütsü asoshi re-
gional bloc nung sensaksem
ketdangsütsü mulunga aliba
lemsatepogo.

"Philippines-i tatalokba tem
kanga kümdanga asadangdar,
aser tesem balala amakba
ajanga nisung tepsetba, yiruba
aser teraksatsüba tulu
adokdaktsüba süoki ia bilemba
lemsatepogo," ta ASEAN Af-

fairs atema Foreign Affairs As-
sistant Secretary Ana Marie
Hernando-i Honibarnü
sangdong ka ajanga
metetdaktsü.

ASEAN mendenbuba Ma-
nila-i ashiba agi, parnoki
züngsem ajak dang parnok
tebilemba lemsateptsü atema
bilema atatsü, aser ajaki
mulungtepa jenjang agitsü
atema parnoki maparen
achaayangtsü.

Philippines-isa, Myanmar
nem teyari agütsütsü atema
ASEAN yongtsü nung
sensaksemtsü atema teyari
agütsütsü asoshi mulunga aliba
lemsatepogo, kechiyong ajaki
Myanmar nungertem-i aniba
aser parnok meyong sorkar ka

amenokdaktsütsü atema
tejangraba lir.

Hombarnü anüng ajanga
Kyauktaw jila amakba ya, De-
cember ita mozüki ka maka
nisung 50 tepsetba den aika
yirutsüba sülen Rakhine kübok
tesem ka tesashitiba amakba
asütsü.

2021-i military-i sorkar
atsüngba sülen Myanmar nung
civil war ka adoker lir, aser
Arakan Army densema
telungpur telok balala linük
kübok tesem balala nung mili-
tary den rara arudar.

Iba mepetmesü nung nisung
100,000 shi tepsetogo aser
nisung million 3.5 dak tema pei
talidak ki toktsür jenshiogo.

Russia-i Dnipro ayong nung apu ka raksatsüogo
Kyiv, Mongputeni/October
3 (Agencies): Honibarnü Rus-
sia-i anüng ajanga Kyiv amakba
mapang yimti kübok Dnipro
ayong north len apu ka
raksatsüogo, ta Mayor Vitali
Klitschko-i ashi.

Ukraine yimtiba nung
asendenshir  infrastructure
balala amakba mapang tang iba
apu maka raksatsüogo.

Apu raksatsüba sülen emer-
gency services tem iba tesemi
yoka liasü, ta mayor-i ashiba
den, lenmang aser overhead
trolleybus cable raksaba sülen
apu nung gari senzüsenpong
sota liasü, ta paisa shisem.

Lendong nung nisung asüba
osangbo kecha mali.

Tesüiba anogo ana tsüngda
iba apu south len Russia-i
drone amshia aiben amakba
sülen,  nüburtem kümzüka
toktsütsü atema iba apu aser
Dnipro ayong nungsa tanga
apu ana nung gari
senzüsenpong khen atema sota
ata liasü

2022 küm Russia-i Ukraine
amak metenzük tsüngda linük
yimtiba anütoklen mesüra
Dnipro tzüküm tabelen len Kyiv
nung nütsüngyongsük million
asem aliba nungi shilem ka liya
liasü, ajisüaka nütsüngyongsük

timba yimti anütoklenang
mapang inyaka liasü, kong sorkar
office aser company tem timba
iba tesem nung amenoka lir.

Russia-i taoba hopta linük
yimtiba nem power supply
asüba facility tem amakba
sülen taoba asükwa Russia-i
power facility tem amakba
ajanga yimti nung alirtem
kanga timtemtepba
bilemtetdaktsüogo.

Moscow-i taoba mapang
parnoki, tesem balala amakba
mapang civilian facility tem dak
rangloker inyaksangshi masür
ta shiogo, saka teraksatsübabo
aika adokdar.

North Korea lenir Kim Jong Un aser par jala na mejangjaba tesem nung hadir tasen ka
tendangba nung shilem agiba noksa nung angur.



“Nükjidong makai nemzünempongeri alima nem
shisabulu khuret bendenloktsür.”

BILEMDANGANG

TIR YIMYIM, DIMAPUR AMUNGNÜ (SUNDAY) MONGPUTENI  (OCTOBER) 04, 2026 SAISAPONG  OSANG88

Owner, Printer, Publisher and Editor- K. Temjen Jamir, Published from H.No. E/449 Nepali kashiram, Dimapur- 797112, Nagaland. Printed at Tzuwar Publications,  H.No. E/449 Nepali Kashiram,
Dimapur- 797112, Nagaland.  Phone: 9436002285, e-mail : tiryimyim@gmail.com, Mokokchung Office : MTBA Complex, Phone: (0369) 2226650.

Kohima Office: Glass Mart, Opp. War Cemetry, Kohima Contact No. 9436001045.

Mongputeni/October 3, 2026
(Agencies): Hokolbarnü CSA
T20 Challenge nung Titans aser
Knights na asayaba mapang
Lhuan-dre Pretorius-i out mesüi
ball 79 nung run 188 yanglua otsü
tasen ka yangluogo.

Arishi küm 20 tain left-
hander yagi four 15 aser six 13
züka liasü. Pai West Indies
nunger nüngtugu asayar Chris
Gayle-i 2013 IPL nung Royal
Challengers Bangalore nungi
Pune Warriors India den
asayaba mapang out mesüi run
175 yanglua otsü tasen yanglur
aliba ajatetogo.

Iba asaya nung Pretorius'
indang strike rate 237.97 liasü
aser Titans puri over 20 nung
run 267 yangluba nung pai tongti
shilem agia liasü.

Pretorius ya T20 asaya ka
nung run 200 yangluba
mezüngbuba akümtsü ama
bilema liasü, saka over tematok.

Pai out mesüi run 188
yangluba ya 20-over format
nung asayar kati run timtiba
yangluba asütsü. Pa sülen Gayle
(175 not out) lir aser Aaron
Finch-ia 2018 küm Australia
aser Zimbabwe na asayaba

mapang run 172 yanglur lir.
Pretorius'-i tawa kanga

junga asaya arudar. South Af-
rica team nungi taoba ita
Namibia den T20I ka asayaba
mapanga pai ball 53 nung run
101 yanglua liasü.

T20 cricket nung kija run
timtiba yanglurtem:

Lhuan-dre Pretorius - 188*
(Titans vs Knights, October 3,
2026)

Chris Gayle - 175* (Royal
Challengers Bangalore vs Pune
Warriors India, April 23, 2013)

Aaron Finch - 172 (Austra-
lia vs Zimbabwe, July 3, 2018)

Hamza Khan - 164*
(Rwanda vs Ivory Coast, May
24, 2026)

Pretorius ya IPL nunga
Rajasthan Royals nungi asayar,
saka tang tashi nung maongka
aika monguteti arudar. RR nung
Yashasvi Jaiswal aser Vaibhav
Sooryavanshi na opener asayar
asünung arishi küm 20 tain
asayar ya asayatsü asoshi
maongka mongui arudar.
Ajisüaka pai tang kanga junga
asayaba ajanga taruba IPL
nungbo asayatsü asoshi
maongka angutsü imlar.

Lhuan-dre-i Gayle ajateta otsü tasen yanglu

Pranavi Urs
Mongputeni/October 3,
2026 (Agencies): Pranavi
Urs-i Honibarnü otsü tasen ka
yanglua la ya Asian Games
nung golf asaya nung gold
medal anguba India tsürtem
rongnung mezüngbula kümogo.

Mysore nungi arishi küm 23
taon asayar yagi China tsür Yin
Ruoning stroke ka agi koka
liasü. Singapore tsür Shannon
Tan-i playoff ka asayaba sülen
Ruoning mekoki bronze medal
ngua liasü.

Pranavi-i kija asaya nung
gold medal anguba ajanga tetsür
team-i silver medal anguba nung
teyari agüja liasü. Tetsür team
nung Aditi Ashok aser Diksha
Dagar nata densema liasü, aser
par asemi Asian Games nung
tang tashi nung tetsür golf team
asaya nung tajungtiba
asayatetogo.
Kumkum Mohod-i tetsür
Recurve Archery nung

gold angu

Kumkum Mohod

Honibarnü tetsür kija
recurve asaya nung India tsür
Kumkum Mohod-i pressure
nung kanga süngjemer asaya-a
gold medal nguogo. Final nung
lai shoot-off ka asayaba sülen
South Korea tsür Oh Yejin koka
liasü.

Iba asaya akokba sülen
Kumkum ya India tsürtem
rongnungi Asian Games nung
recurve asaya nung medal ka
anguba mezüngbuba asayar
kümogo.

Final nung score 5-5 ta
kasasa akümba sülen shoot-off
nung Kumkum-i 10 nung khashi,
saka Oh-i 8 nung dang kashia
liasü.

Semifinal nung China tsür
Jingyi Zhu 6-2 agi akokba sülen

Kumkum-i India atema Olym-
pic quota ka ngutsüogo.

2028 Los Angeles Olympics
atema quota ana angutsü aliba
nungi Kumkum-i ka ngutsüogo.
Quota ya kija atema masü saka
linük atema lir.

Final masaya tsüngda
Maharashtra tsürla yagi quar-
ter-finals nung reigning world
champion Kang Chaeyoung
akok aser semifinal nung World
Championships silver medallist
aser taoba mapang world No.
1 China tsür Jingyi Zhu koka
liasü.
Aman Sehrawat-i World

Champion koka gold
medal angu

Aman Sehrawat

India nunger wrestler Aman
Sehrawat-i tebur Freestyle 57
kg wrestling final nung reigning
world champion, North Korea
nunger asayar Han Chong Song
koka gold medal nguogo.

Karyana nungi arishi küm 23
tain asayar yagi 11-7 agi asaya
koka liasü.

Sehrawat-i medal ka anguba
densema Aichi Nagoya Asian
Games nung India nunger wres-
tler temi medal pezü nguogo
aser tang tashi nung India
nunger asayartemi ajak
senteper gold 20 ngur lir.

2022 küm pai Spain nung
Under-23 World Wrestling
Championships nung gold medal
anguba sülen pa India nunger
rongnungi iba asayamung nung
gold medal anguba mezüngbuba
asayar aküm.

2024 Paris Olympics nung
India nunger teburtem
rongnungi pa kija toktep aser pai
57kg asaya nung Puerto Rico
nunger asayar Darian Cruz
koka bronze medal ngua liasü.
Arishi küm 21 aser anogo
24buba nung pai iba medal
anguba sülen pa ya India nunger
rongnungi Olympic nung kija
asaya nung medal anguba
asayar tanobusang aküm.

Antim Panghal-i
silver medal angu

Antim Panghal
Ocyober 3 nü tang asaya

aliba Asian Games nung tetsür
53kg wrestling asaya final nung
Japan tsür Moe Kiyooka
makokba sülen Antim Panghal-
i silver medal ka nguogo.

2022 küm la ya Under-20
World Wrestling Championships
nung gold medal anguba
mezüngbuba asayar aküm aser
2023 küma lia la indang title
defend süa liasü. Senior jenjang
nung asaya nung asaya
tenzükba sülen lai 2023 Asian
Wrestling Championships nung
silver medal angu aser 2022
Asian Games, Hangzhou nunga
bronze medal ka ngua liasü.

Lai international asayartem
nung kanga junga asaya arudar
aser 2023 aser 2025 küma
World Wrestling Championships
nung bronze medal nguogo.
2025 küm World Championship
nung bronze medal anguba
sülen la UWW 53kg category
nung World No. 1 asayar aküm.
Lai takok tajung anguba atema
Arjuna Award agütsü aser 2023
küm UWW Women's Rising
Star of the Year naroküm agüja
liasü.

India tebur Hocket
team-i gold medal

angu
Aichi Nagoya Asian Games

nung India tebur hockey team-i
final nung Malaysia goal 5-1 agi
koka Asian Games anabuba
atonga gold medal nguogo. Iba
asaya akokba sülen India team
LA 2028 Olympics atema
qualify süogo.

Captain Harmanpreet Singh-
i mezüngbuba goal minute
11buba nung idaktsü, saka Shello
Silverius-ia minute 14buba nung
Malaysia atema goal ka idakja
goal kasasa aküm.

Tanabuba quarter nung
Jugraj Singh-i tanabuba goal
idaktsü aser Hardik Singh-i
tasembuba goal idakja goal 3-1
aküm.

Iba sülen Shilanand Lakra-i
goal pezübuba aser
Harmapreet-i pa asoshi
tanabuba aser team asoshi goal
pongububa idakja parnoki asaya
akok.

Tang mezüngbuba Asian
Games nung India tetsür aser
tebur team napronglai gold
medal nguogo. Tetsür team-i
Hokolbarnü goal 1-0 agi China
koka liasü.

Asian Games: Pranavi, Mohod aser Aman nungeri gold medal angu

Mongputeni/October 3,
2026 (Agencies): Tebur ten-
nis asaya nung World No. 1
asayar Jannik Sinner temekok
yirur aliba tajungba makümba
ajanga taruba hopta asayatsü
aliba Shanghai ?Masters tennis
tournament nung masayatsü
telemtetba agiogo. Pa July ita
Wimbledon nung tebur kija
asaya akokba sülen tang tashi
khen danga masayai arudar.

Arishi küm 25 tain Italy
nunger asayar ya All England
?Club nung tatemsa asayaba
sülen, North America nung US
Open densema hard court
asayamung ka nung danga
masaya aser tang Beijing nung
asaya aliba ATP 500 asayamung
nunga shilem magiteti lir.

"Tia maka ni taküm Rolex
Shanghai Masters nung
masayatetsüsa kümogo," ta Sin-
ner-i Honibarnü Instagram nung
zülutsü.

"Ni Shanghai fans
matsündang asayaner, saka ni
taruba hoptabo masayatettsüsa
kümogo, anungji taitokang," ta
pai ashi.

Iba Masters 1000 event ya
Bodhbarnü nungi October 18
tashi asayatsü. Iba asayamung
tebur kija asaya nung Novak
Djokovic, Alexander Zverev,
Carlos Alcaraz, Daniil
Medvedev, Ben Shelton, Felix

Auger-Aliassime aser defend-
ing ?champion Valentin
Vacherot nunger ajak asayatsü
lir.

Sinner-i Shanghai title ya
2024 küm final nung Djokovic
koka bena liasü.

Sinner masayatetba ajanga
Zverev tang asaya aliba season
ya world No. 1 asayar ama
tembangtsü timla lir. Germany
nunger asayar yagi taküm
French Open aser US Open
naprongla kokogo.

Zverev-i, Beijing nung China
Open aser Shanghai Masters
naprongla kokra pa temaba
jenjang nung küm tembangtsü.

World No 1 Sinner Shanghai Masters masayatsü

Jannik Sinner

